
律詩七十二首〈自京歸潁作。起嘉祐元年，盡熙寧五年〉

【贈王介甫〈嘉祐元年〉】

翰林風月三千首，吏部文章二百年。老去自憐心尚在，後來誰與子爭先。朱門歌舞爭新

態，綠綺塵埃試拂弦。常恨聞名不相識，相逢尊酒盍留連。

【蘇才翁挽詩二首】

握手接歡言，相知二十年。文章家世事，名譽弟兄賢。可惜英魂掩，惟余醉墨傳。秋風

衰柳岸，撫柩送歸船。

雄心壯志兩崢嶸，誰謂中年志不成。零落篇章為世寶，平生風義見交情。青松月下泉台

路，白草原頭薤露聲。自古英豪皆若此，哭君徒有淚沾纓。

【送石揚休還蜀】

長愛謫仙誇蜀道，送君西望重吟哦。路高黃鵠飛不到，花發杜鵑啼更多。清禁寒生鳳池

水，繡衣榮照錦江波。昔年同舍青衿子，夾道歡迎鬢已皤。

【和景仁試明經大義多不通有感〈景祐二年〉】

庠序製猶闕，鄉閭教不行。古於經學政，今也藝虛名。來者益可鄙，待之因愈輕。無徒

誚其陋，講勸在公卿。

【和公儀試進士終場有作】

朝家意在取遺才，樂育推仁亦至哉。本欲勵賢敦古學，可嗟趨利競朋來。昔人自重身難

進，薄俗多端路久開。何異鱣魴爭尺水，巨魚先已化風雷。

【久在病告近方赴直偶成拙詩二首】

經時移病久端居，玉署新秋獨直廬。夜靜樓台落銀漢，人閑鈴索少文書，江湖未去年華

晚，燈火微涼暑雨初。敢向聖朝辭寵祿，多慚禁籞養慵疏。

清晨下直大明宮，馳馬悠然宿露中。金闕雲開滄海日，天街雨後綠槐風。歲華忽忽雙流

矢，鬢髮蕭蕭一病翁。名在玉堂歸未得，西山畫閣興何窮。

【送潤州通判屯田】

船頭初轉兩旗開，清曉津亭疊鼓催。自古江山最佳處，況君談笑有餘才。雲愁海闊驚濤

漲，木落霜清畫角哀。善政已成多雅思，寄詩宜逐驛筒來。

【和劉原甫平山堂見寄〈嘉祐二年〉】

督府繁華久己闌，至今形勝可躋攀。山橫天地蒼茫外，花發池台草莽間。萬井笙歌遺俗

在，一尊風月屬君閑。遙知為我留真賞，恨不相隨暫解顏。

【送張吉老赴浙憲】

吳越東南富百城，路人應羨繡衣榮。昔時結客曾遊處，今見焚香夾道迎。治世用刑期止

殺，仁心聽獄務求生。時豐訟息多餘暇，無惜新篇屢寄聲。

【春日詞五首】

宮壇青陌賽牛回，玉琯東風逗曉來。不待嶺梅傳遠信，剪刀先放綵花開。

試粉東窗待曉回，共尋春柳傍香台。不驚樹裏禽初變，共喜釵頭燕已來。

紅務初開上曉霞，共驚風色變年華。香車遙認春雷響。庭雪先開玉樹花。

玉琯吹灰夜色殘，雞鳴紅日上仙盤。初驚百舌綿蠻語，已覺東風料峭寒。

待曉銅荷剪蠟煤，繡簾春色犯寒來。畫眉不待張京兆，自有新妝試落梅。

【走筆答原甫提刑學士】

歲暮山城喜少留，西亭尚欲挽行輈。一尊莫惜臨歧別，十載相逢各白頭。

【酬淨照大師說】

佛說吾不學，勞師忽款關。我方仁義急，君且水雲間。意淡宜松鶴，詩清叩佩環。林泉

苟有趣，何必市廛間。

【和劉原父從幸後苑觀稻呈講筵諸公】

禁籞皇居接，香畦鏤檻邊。分渠自靈沼，種稻滿滮田。六穀名居首，三農政所先。擢莖

蒙德茂，養實以時堅。曉謁龍墀罷，行瞻鳳蓋翩。粹容知喜色，嘉瑞奏豐年。衰病慚經

學，陪遊與俊賢。安知帝力及，但樂歲功全。拜賜秋風裏，分行黼座前。自憐台笠叟，

來綴侍臣篇。

【送薛水部通判并州】

胸懷磊落逢知己，氣略縱橫負壯心。玉麈生風賓滿坐，金鱗照甲士如林。牛羊日暖山田

美，雨雪春寒土屋深。自古幽並重豪俠，祇應行樂費黃金。

【鶴】

樊籠毛羽日低摧，野水長松眼暫開。萬里秋風天外意，日斜閑啄岸邊苔。

【雁】

來時沙磧己冰霜，飛過江南木葉黃。水闊天低雲暗澹，朔風吹起自成行。

【鶻】

依倚秋風氣象豪，似欺黃雀在蓬蒿。不知羽翼青冥上，腐鼠相隨勢亦高。

【原甫致齋集禧余亦攝事後廟謹呈拙句兼簡聖俞〈嘉祐四年〉】

受命分行攝上公，紫微人在玉華宮。樓台碧瓦輝雲日，蓮芰清香帶水風。每接少年嗟老

病，尚能聯句惱詩翁。淩晨已事追佳賞，綠李甘瓜興未窮。

【同年秘書丞陳動之挽詞二首】

場屋當年氣最雄，交遊尊酒弟兄同。文章落筆傳都下，議論生鋒服座中。自古聖賢誰不

死，況君門戶有清風。凋零三十年朋舊，在者多為白髮翁。

富貴聲名豈足論，死生榮辱等埃塵。青衫照日誇春榜，白首餘年哭故人。盛德不忘存誌

刻，話言能記有朋親。吳江草木春風動，瀝酒誰瞻壟樹新。

【奉和劉舍人初雪】

夜雪填空曉更飄，龍墀風冷珮聲高。瓊花落處縈仙仗，玉殿光中認赭袍。下直笑談多樂

事，平時尊酒屬吾曹。羨君年少才無敵，顧我雖衰飲尚豪。

【暮春書事呈四舍人】

樹陰初合苔生暈，花蕊新成蜜滿脾。鶯燕各歸巢哺子，蛙魚共樂雨添池。少年春物今如

此，老病衰翁了不知。飽食杜門何所事，日長偏與睡相宜。

【荷葉】

池面風來波瀲瀲，波間露下葉田田。誰於水上張青蓋，罩卻紅妝唱采蓮。

【小池】

深院無人鎖曲池，莓苔繞岸雨生衣。綠萍合處蜻蜓立，紅蓼開時蛺蝶飛。

【釣者】

風牽釣線嫋長竿，短笠輕蓑細草間。春雨濛濛看不見，水煙埋卻面前山。

【霜】

一夜新霜著瓦輕，芭蕉心折敗荷傾。奈寒惟有東籬菊，金蕊繁開曉更清。

【牛】

日出東籬黃雀驚，雪銷春動草芽生。土坡平慢陂田闊，橫載童兒帶犢行。

【送劉虛白二首】

秘訣誰傳妙若神，能將題品遍朝紳。因言禍福兼忠孝，吾愛君平善誨人。

我嗟韁鎖若牽拘，久羨去結廬。自顧豈勞君借譽，偶然章服裹猿狙。

【劉丞相挽詞二首】

南國鄰鄉邑，東都並雋遊。賜袍聯唱第，命相見封侯。念昔趨黃閣，相看笑白頭。盛衰

同俯仰，旌送山丘。

連章相府辭榮寵，擁旆名都出鎮臨。年少已推能宰社，鄉人終不見揮金。長蛟息浪歸帆

穩，喬木生煙蔽日深。平昔家庭敦友愛，可憐松檟亦連陰。

【寄大名程資政琳】

龍門長恨晚方登，便以忘年接後生。談劇每容陪玉麈，飲豪常憶困金觥。冰開禦水春應

綠，雲破淮天月自明。醉倒離筵聽別曲，醒來猶尚記餘聲。

【東齋對雪有懷】

東齋坐客飲方豪，誰報風簾雪已飄。貪聽尊前歌嫋嫋，不聞窗外響蕭蕭。己憐殘臘催梅

蕊，更約新春探柳條。共憶瀛洲人獨直，神仙清景正寥寥。

【雪後玉堂夜直】

雪壓宮牆鎖禁城，沈沈樓殿景尤清。玉堂影亂燈交晃，銀闕光寒夜自明。塵暗圖書愁獨

直，人閑鈴索久無聲。鑾坡地峻誰能到，莫惜宮壺酒屢傾。

【官舍假日書懷奉呈子華內翰長文原甫景仁舍人聖俞博士】

鎖印春風雪人簾，天寒鳥雀聚空簷。青幡受歲兒童喜，白髮催人老病添。豔舞回腰飛玉

盞，清吟擁鼻封冰蟾。相從一笑兩莫得，簿領區區歎米鹽。

【酬王君玉中秋席上待月值雨】

池上雖然無皓魄，尊前殊未減清歡。綠醅自有寒中力，紅粉尤宜獨下看。羅綺塵隨歌扇

動，管弦聲雜雨荷乾。客舟閑臥王夫子，詩陣教誰主將壇。

【中秋不見月問客】

試問玉蟾寒皎皎，何如銀獨亂熒熒。不知桂魄今何在，應在吾家紫石屏。

【張仲通示墨竹嗣以嘉篇豈勝欽玩聊以四韻仰酬厚貺】

數竿蒼翠寫生綃，寄我公齋伴寂寥。不待雪霜常凜凜，雖無風雨自蕭蕭。嗟予心志俱憔

悴，羨子文章騁富饒。嗣以嘉篇誠厚貺，遠慚為報乏瓊瑤。

【奉寄襄陽張學士兄】

東津淥水色，夢寐襄陽二十年。〈予昔遊漢上，嘗愛其山川，迨今十六七年矣。〉顧我

百憂今白首，羨君千騎若登仙。花開漢女遊堤上，人看仙翁擁道邊。況有玉鍾應不負，

夜槽春酒響如泉。

【奉答聖俞宿直見寄之作】

寒夜分曹直，嚴城隔幾層。予慚批鳳詔，君歎守螢燈。病骨羸漳浦，官書蠹羽陵。無嫌

學舍冷。文字比清冰。

【和原甫舍人閣下午寢歸有作】

遙知好睡紫微郎，枕簟清薰綠蕙芳。五色詔成人不到，萬年風動閣生涼。平時下直歸宜

早，陋巷相過意未忘。揚子不煩多載酒，主人猶可具黃粱。

【聞原甫久在病告有感】

東城移疾久離居，安得疑蛇意盡祛？諸老何為讒賈誼，君王猶未識相如。浮沉俗喜隨時

態，磊落材多與世疏。誰謂文章金馬客，翻同憔悴楚三閭。

【試筆】

試筆消長日，耽書遣百憂。餘生得如此，萬事復何求？黃犬可為戒，白雲當自由。無將

一抔土，欲塞九河流。

【齋宮感事寄原甫學士】

曾向齋宮詠麥秋，綠陰佳樹覆牆頭。重來滿地新霜葉，卻憶初開黃栗留。

【戲答仲儀口號】

弊居回看如蛙穴，華宇來棲若燕身。〈寄宿人家。〉敢望笙歌行樂事，只憂無米過來春。

〈今年遠近大水，稼穡何望。〉

【觀龍圖閣三聖御書應製〈嘉祐七年〉】

層構嚴清禁，披圖爛寶文。虹蜺光照物，龍鳳勢騰雲。妙極功歸一，真隨體自分。孝思

遵寶訓，聖業廣惟勤。

【題東閣後集〈熙寧二年〉】

東閣三朝多大事，營丘二載足閑辭。近詩留作歸榮集，何日歸田自集詩。

【日長偶書】

日長漸覺逍遙樂，何況終朝無事人。安得遂為無事者，人間萬慮不關身。

【寄答王仲儀太尉素〈熙寧三年〉】

豐樂山前一醉翁，餘齡有幾百憂攻。平生自恃心無愧，直道誠知世不容。換骨莫求丹九

轉，榮名豈在祿千鍾。明年今日如尋我，潁水東西問老農。

【解官後答韓魏公見寄〈熙寧四年〉】

報國勤勞己蔑聞，終身榮遇最無倫。老為南畝一夫去，猶是東宮二品臣。侍從藉通清切

禁，笑歌行作太平民。欲知念舊君恩厚，二者難兼始兩人。〈新製，推恩致仕許依舊兼

職，自王仲儀始，今某仍出特恩。〉

【余昔留守南都得與杜祁公唱和詩有答公見贈二十韻之卒章云報國如乖願歸耕寧買田期

無辱知己肯逐利名遷逮今二十有二年祁公捐館亦十有五年矣而余始蒙恩得遂退休之請追

懷平昔不勝感涕輒為短句置公祠堂】

掩涕發陳編，追思二十年。門生今白首，墓木已蒼煙。報國如乖願，歸耕寧買田。此言

今始踐，知不愧黃泉。

【答端明王尚書見寄兼簡景仁文裕二侍郎二首】

日久都城車馬喧，豈知風月屬三賢。唱高誰敢投詩社，行處人爭看地仙。酒面撥醅浮大

白，舞腰催拍趁繁弦。與公等是休官者，方把鋤犁學事田。

多病新還太守章，歸來白首興何長。琴書自是千金產，日月閑銷百刻香。尚有俸錢沽美

酒，自栽花圃趁新陽。醉翁生計今如此，一笑何時共一觴。

【寄題景純學士藏春塢新居】

清才四紀擅時名，晚卜丘林遂解纓。欲借青春藏向此，須知白首尚多情。水浮花出人間

去，山近雲從席上生。漫說市朝堪大隱，仙家誰信在重城？

【會老堂〈熙寧五年〉】

古來交道愧難終，此會今時豈易逢。出處三朝俱白首，凋零萬木見青松。公能不遠來千

里，我病猶堪酹一鍾。已勝山陰空興盡，且留歸駕為從容。

【叔平少師去後會老堂獨坐偶成】

積雨荒庭遍綠苔，西堂瀟灑為誰開？愛酒少師花落去，彈琴道士月明來。雞啼日午衡門

靜，鶴唳風清晝夢回。野老但欣南畝伴，豈知名籍在蓬萊。

【退居述懷寄北京韓侍中二首】

悠悠身世比浮雲，白首歸來潁水濆。曾看元臣調鼎鼐，卻尋田叟問耕耘。一生勤苦書千

卷，萬事銷磨酒百分。放浪豈無方外士，尚思親友念離群。

青殿宮臣寵並叨，不同憔悴返漁樵。無窮興味閑中得，強半光陰醉裏銷。靜愛竹時來野

寺，獨尋春偶過溪橋。猶須五物稱居士，有及顏回飲一瓢。

【贈潘道士】

門無車轍紫苔侵，雞犬蕭條陋巷深。寄語彈琴潘道士，雨中尋得越江吟。

【答樞密吳給事見寄】

老得閑來興味長，問將何事送餘光。春寒擁被三竿日，宴坐忘言一炷香。報國愧無功尺

寸，歸田仍值歲豐穰。樞庭任重才餘暇，猶有新篇寄草堂。

【答判班孫待制見寄】

三朝竊寵幸逢辰，晚節恩深許乞身。無用物中仍老病，太平時得作閑人。鳴琴酌酒留嘉

客，引水栽花過一春。惟恨江淹才已盡，難酬開府句清新。

【初夏西湖】

積雨新晴漲碧溪，偶尋行處獨依依。綠陰黃鳥春歸後，紅花青苔人跡稀。萍匝汀洲魚自

躍，日長闌檻燕交飛。林僧不用相迎送，吾欲台頭坐釣磯。

【寄河陽王宣徽】

誰謂蕭條潁水邊，能令嘉客少留連。肥魚美酒偏宜老，明月清風不用錢。況直湖園方首

夏，正當櫻筍似三川。自知不及南都會，勉強猶須詫短篇。

【寄韓子華〈並序熙寧四年〉】

〈余與韓子華、長文、禹玉同直玉堂，嘗約五十八歲致仕，子華書於柱上。其後薦蒙恩

寵，世故多艱，歷仕三朝，備位二府，已過限七年，方能乞身歸老。俗諺云：「也賣弄

得過裏。」〉

人事從來無處定，世塗多故踐言難。誰如潁水閑居士，十頃西湖一釣竿。

【戲劉原甫】

平生志業有誰先，落筆文章海內傳。昨日都城應紙貴，開簾卻扇見新篇。

仙家千載一何長，浮世空驚日月忙。洞裏新花莫相笑，劉郎今是老劉郎。

【和陳子履遊泗上雍家園】

長橋南走群山間，中有雍子之名園。蒼雲蔽天竹色淨，暖日撲地花氣繁。飛泉來從遠嶺

背，林下曲折寒波翻。珍禽不可見毛羽，數聲清絕如哀彈。我來據石弄琴瑟，惟恐日暮

登歸軒。塵紛解剝耳目異，只疑夢入神仙村。知君襟尚我同好，作詩閎放莫可攀。高篇

絕景兩不及，久之想像空冥煩。

此北宋作品在全世界都属于公有领域，因为作者逝世已经超过100年，且作品于1931年1

月1日之前出版。

